
Osasun Sailean, eta Ertzaintzan arazo ugari dute euskaldunek 
Hizkuntz Eskubideen Behatokiak «gabezien» berri eman du Eusko Legebiltzarrean 

LUIS KARLOS GARCIA - GASTEIZ 

Hizkuntz Eskubideen Behatokiak segida eman zion atzo Euskal Herriko erakundeetan egiten ari den bisita sortari. Euskal Autonomia Erkidegoko nahiz Nafarroako arartekoekin, Eusko Jaurlaritzako Hizkuntza Politikarako Sailburuordetzarekin eta Nafarroako Parlamentuan bilerak egin ondoren, Behatokiko zuzendari Paul Bilbao eta kudeatzaile Arantza Haranburu Legebiltzarreko lehendakari Izaskun Bilbaorekin elkarrizketatu ziren atzo, Euskal Autonomia Erkidegoko administrazioan gertatzen diren «hizkuntz eskubideen urraketak» ezagutarazteko. 

Bileraren ondorengo adierazpenetan Behatokiko buruak ohartarazi zuen auziak lehengoan jarraitzen duela, eta EAEko «gabezirik nabarmenenak» osasungintzan, Ertzaintzan eta Justiziaren Administrazioan daudela. Osasun sisteman «nahiko urraketa larriak» gertatzen direla esan zuen Paul Bilbaok. Hori salatzen duten laugarren urtea dela gogorarazi zuen. «Egitura arazoa da». Agintariek osasungintza «zerbitzu asistentziala» izateak zer esan nahi duen ulertu behar dela gehitu zuen, «hizkuntza tresna nagusia baita». Pediatriarengana eramaten diren ume euskaldunen edo gaztelaniaz moldatzen ez diren edadetuen kasua hartu zuen adibidetzat. 

«Egia da Osakidetzarako dekretua eta Euskara Plana onartu direla, baina praktikan ez dira beharrezko tresnak abian jarri eskubideak bermatzeko, eta, Behatokiaren aburuz, bada garaia», azpimarratu zuen.Halaber, ertzain erdaldun batzuk euskaraz mintzatzeko eskatzen duten herritarrei ematen dizkieten «erantzun zatarrak» kezkatzeko kausa direla esan zuen Behatokiko zuzendariak: «Ez da zilegi hizkuntz ofiziala erabiltzen duenari oldartzea». Barne sailean eta osasun alorrean dauden arazoei buruz hitz egiteko Behatokiak bilera egiteko eskaerak igorri dizkie Herrizaingo Saileko buru Javier Balzari eta Osasun sailburu Gabriel Inclani. Justizia administrazioan ere arazoak daude Behatokiaren ustetan, baina kasu honetan alor horren gaineko eskumenik eza arazoaren gainean faktore erabakigarria dela uste du hizkuntz eskubideen betetzea zaintzen duen erakundeak. «Gaur egun ez da posible epaiketa bat euskaraz egitea», kritikatu zuen Bilbaok. Itzultzaileen lana zenbait pertsonarentzat egokia dela esan zuen; esate baterako, Euskal Herrian atxilotutako atzerritarrentzat. «Baina ez da gauza bera bertako hizkuntz ofizial eta berezkoa erabili nahi duen herritar baten kasuan». Izaskun Bilbao ideia horrekin bat etorri zela zehaztu zuen Behatokiko zuzendariak.Beste alde batetik, Europako Kontseiluko Ministroen Adituen Batzordeak hizkuntza gutxituei buruz egindako gomendioak gogora ekarri zituen atzo Paul Bilbaok. Adituek nabarmendu dute Derrigorrezko Bigarren Hezkuntzan, eta, bereziki, Lanbide Heziketan Administrazioak egiten duen euskarazko eskaintzak ez dituela hizkuntz eskubideak bermatzen. Era berean, euskarazko telebista edo irrati kate pribaturik sortu ez izana kritikatu dute. Behatokiak adituen gomendioak helaraziko dizkie Eusko Legebiltzarreko talde parlamentarioei. 

